           


Samichlaus, es isch wider so wit

obwohl ech ha fasch kei Zit

um di obligate Sprüchli ufsäge

fürs vergangne Johr wo isch ganz verwäge



De Grund isch di cheibe WM in Qatar

wo findet statt im Winter ganz lapidar

wegem Trickse vo de Scheiche 

wo bim Milliardebau sind gange über Leiche



Bim Uusloose für de Anlass heisi bschisse

und di andere Bewerber is Elend grisse

jetz müend Fussballer halt im Winter tschute

da brucht de Schmutzli aber die grossi Ruete



Samichlaus, d’Ruete blibt jetzt Durgast

denn in Europa gits en grossi Last

s’Problem sind die cheibe Russe

wo d’Ukraine händ agriffe ganz unverdrusse



de Putin hets is Hirni gschisse

sosch het er ned en Krieg in Zaun grisse

selbst mit der Atombombe duet er drohe

fast nid zum glaube, ganz unverhohle




Hoffentli siegt wider emal d’Vernunft

sosch grüess di s’nächst mal us de Gruft

irgendwie muess s’Lebe trotzdem witer go

au wenn d’Waffe s’Zepter händ überno



jetz mach i wider de obligati Rückblick

demit du hesch de nötig Durchblick

über die ned immer gfreuti Ziit

mit em dir nid unbekannte Esprit




im Januar hämmer gsteckt voll i de Pandemie

und müesse fresse möglichst echli Chemie

dezu hets de Booster brucht

nid mänge het deswege gfluecht



trotzdem isch im Februar Olympia los gange

und zwar in China do wird’s eim bange

denn au das isch en Staat vo Schurke

will’s wänd Taiwan agrife ohni zmucke


zu mindest sportlich sind mer erfolgrich gsi

und im Medaillespiegel fore voll debi

d’Lara, de Beat und de Marco hend brilliert

uf de Skipiste und zwar ganz ungeniert




au Corinne und Michelle sind gsi bombastisch

sone Olympiade isch halt trotz allem phantastisch

denn au im Freestyle-Skiing hemmer gonne

dank de Mathilde und em Ryan welch e Wonne



Im Sommer bin i abgholt wurde vo de Ambulanz

en Norovirus isch gsi im Spital d’Bilanz

das isch echt verschisse gsi

zum Glück isch es bald wider gange verbi


mi Geburtstag isch gsi en Katastrophe 

will e positive Corona-Test het me trofe

dorum han i ned chönne of Bellinzona

statt a d’Meisterschaft bin i in Isolationa




jetz bin i wider einigermassen uf em Damm

obwohl i im Sommer brucht ha öppe e Schwamm

denn de Sommer isch gsi mega heiss 

de Klimawandel het triebe de Schweiss




de neusti Schock heisst jetz Energiekrise

do stoht mer grad uuf mini Friise

s’Motto vo de Stund heisst überall spare

sosch het’s kei Strom Gott bewahre


Samichlaus, sisch chum zum glaube

und het eur fast de Schlof lo raube

d’Queen Elisabeth het eus verloo

das isch ja fascht es Waterloo




jetz isch quasi über d’Nacht

de King Charles a de Macht

und duets Commonwealth regiere

ohni debi de Brexit s’negiere




leider het au d’Irene Cara s’zittliche gsegnet

what a feeling de Flashdance regnet

au de DJ Bobo wird e Träne vergüsse

will die Discoqueen chan er nöme küsse 



jetz bini bald 50 Johr im Camille Bauer

do tribts eim mängisch fast de Schauer

s’Arbeitslebe goht dorum bald verbi

trotzdem gsin i mit Wehmut darob echli



Langwilig wird’s mer deswege nöd

und i wird hoffentli au ned blöd

näbe Liechtathletik und Volleyball

spiel i profimässig au no de Minigolfball



deswege bin i jetz gewaltig im Schuss

und chome langsam aber sicher zum Schluss

ich hoffe, mini Versli händ der gfalle

und ich cha vo dir au es Säckli chralle


			Max Hüsser








			

					














 
